Укучыларга патриотик тәрбия бирүдә  туган якны өйрәнү мөһим урын алып тора. Билгеле булганча, туган илгә мәхәббәт, халкыбызның үткәндәге истәлекләрен хөрмәт итү, хәзерге казанышларына ихтирам һәм горурлык хисләре, гомумән, укучыларда милли аң, уңай караш тәрбияләүдә мәктәп музейлары зур әһәмияткә ия. Чөнки аларда һәркемнең күңеленә якын булган тарихи экспонатлар, халкыбызның рухи һәм матди культурасы, бүгенгесен һәм данлы үткәнен чагылдыручы кыйммәтле материаллар туплана. Әнә шул хәзинәне тәрбия максатларында уңышлы файдалану – мәктәп музейларының мөһим бурычы.
Безнең мәктәпнең “Туган якны өйрәнү” музее инде 3 дистә елдан артык эшләп килә. Шушы еллар эчендә авыллар тарихы, тарихи үткәнебез елдан-ел байый, тулылана бара. Музей советы “Туган якны өйрәнү” түгәрәге белән берлектә эш алып бара. Туган якны өйрәнү эшенә барлык педколлектив һәм укучылар тартыла. Мәктәптә 13 “Кызыл эзтабар” штабы хәрәкәт итә. Музей советы һәр уку елы башында махсус линейкада һәр штабка “Бурыч” операциясе биреме тапшыра.  Ел дәвамында эзләнү эшенең нәтиҗәсе тикшерелеп барыла, юнәлешләр, киңәшләр бирелә. Эшкә нәтиҗә 8-9 майда ветераннар каршында ясала. 
“Туган якты өйрәнү” түгәрәгендә 20 ләп укучы йөри. Алар туган якны өйрәнү эшчәнлегеннән тыш, эзләнү, тикшеренү, экспозицияләр төзүдә дә катнашалар. Без үзебезнең авылның, төбәкнең тарихын өйрәнү юнәлешендәге республика күләмендәге бәйгеләрдә дә катнашабыз. Мәсәлән, алдагы уку елларында “Кама Тамагы районының микротопонимикасы, топонимикасы” темаларына Сафина Ә.Р. җитәкчелегендәге төркем Н.И.Лобачевский конференциясендә катнашып II дәрәҗә диплом белән бүләкләнде.
 Шулай ук 10 нчы сыйныф укучысы Зиннәтуллина Язгөл Чаллы шәһәрендә үткәрелгән ”Паруса науки” фәнни-гамәли конференциясендә II Дәрәҗә диплом белән бүләкләнде. Сагдиева Тәнзилә Хатиповна җитәкчелегендәге  Гыйльметдинов Булат IX Бөтенроссия фәнни-гамәли конференциясендә уңышлы чыгыш ясап, җиңүче дипломына ия булды. Берничә ел рәттән укучыларыбыз “Долгая поляна” тыюлыгы оештырган бәйгеләрдә җиңү яулый. Узган уку елында 2 укучыбыз: Сәйфиева Алия һәм Билалова Гөлинә I Дәрәҗәдәге дипломнар белән бүләкләнделәр. Республика күләмендә чыгарылган “Сохраним наши души” җыентыгында Сәйфиева Алиянең фәнни эше басылып чыкты.
Укучыларга патриотик тәрбия бирүдә эзләнү эшләре белән беррәттән  музей экспозицияләре дә ярдәмгә килә. Сыйныф җитәкчеләре, тарих, әдәбият фәне укытучылары Гражданнар сугышы, Бөек Ватан сугышына багышланган Хәрби-дан залынды дәресләр, класстан тыш чаралар үткәрәләр. Экспозицияләрдә бабасы, туганнарын күрү укучы өчен әйтеп бетергесез горурлык хисләре уята. Мондый дәресләрдә һәм чараларда укучылар туган яклары турында белем дәрәҗәләрен һәм танып-белү сәләтләрен үстерәләр.
Укучыларны туган җиребезнең патриоты итеп тәрбияләүдә авылыбызның тарихи үткәнен өйрәнү зур урын алып тора. Музей экспозициясен, тарихын тулыландыру эшендә катнашуның да әһәмияте зур. Мин моңа мисал итеп “Авылыбызның үткәне, бүгенгесе һәм киләчәге”  дигән видеоязманы әзерләү вакыйгасын китерер идем. Бу видеоязма җәйге каникулның ике көне дәвамында төшерелде. Укучылар авылыбызныңкартлары белән әңгәмәләр кордылар, тематик җырлар башкардылар, авылның үткәнен чагылдырган риваятьләр, легендалар укыдылар. Ике көнгә сузылган бу эш аларны ялыктырмады, киресенчә, башкарган эшләренә горурлык хисләре уятты, эш барышында алар үзләрен бик җитти тоттылар. Эш тәмамлангач, кич җитүгә карамастан, зур канәгатьләнү белән видеоязманы тыңладылар.
Тирә- як авылларга  экспедицияләр үткәрү, экспонатлар җыю эшендә катнашкан укучылар да үзләрендә шушы ук җаваплылыкны тойдылар.
Укучыларда патриотик һәм үз иленең лаеклы гражданины булып тәрбияләнү өчен авылдашларыбызның бай мирасы: теле, халык авыз иҗаты, тарихы, күренекле якташларыбызның тормыш юлы үрнәге зур ярдәм итә. Туган якның мәдәниятен, тарихын аеруча тирәнрәк өйрәнү укучыларда горурлык хисләре генә уятып калмый, киләчәктә тормышта үз-үзләрен, юлларын табуга зур ычаныч тудыра, үзеңне милләтнең бер өлеше итеп карау, милләт өчен җаваплылык тәрбияли.
Укучылар экскурсияләр, чаралар, дәресләр вакытында аеруча халкыбызның тормыш-көнкүреш бүлегендәге экспонатларны кызыксынып карыйлар. Кайчак кечкенәләрне аннан алып китеп тә булмый. Сәке, кул тегермәне, чулпы, чүәк, хәситә,тырыс, чабата, гөбе, төрле йозаклар, кистәннәргә гаҗәпләнәләр. Безнең укучылар әдәби әсәрләрдә очраган бу сүзләрне белмиләр, ә музейда ул әйбер үзе үк бар. 
Музеебызда күмәк хуҗалык тарихы бүлеген, Бөек Ватан  cугышы чорына аеруча күп урын бирелгән. Стендлар, макетлар, орденлы колхозчылар һәм башка хезмәт алдынгыларының портретларын караганда, балалар үз әби-бабаларын танып, үзләре дә алар кебек булырга тырышалар.

Ел саен февраль аенда мәктәптә “Батырлык” айлыгы үткәрелә . Бу айлыкның һәр көнендә диярлек музейда төрле-төрле чаралар оештырыла. Әфганстан, Гражданнар, Бөек Ватан сугышы чорларына багышланган кичәләр, төрле чаралар да музей залында үткәрелә. Узган уку елында Бөек Җиңүнең 65 еллыгы уңаеннан укучылар төрле бәйгеләрдә, эзләнү операцияләрендә катнаштылар. 
Республиканың “Кар десанты” төркеме укучылар алдында үзләренең эзләнү эшләре белән таныштырдалар, безнең мәктәп эзтабарлары да җавап итеп чыгыш ясадылар. 
Балчыклы авылының Җиһангиров Сөнгать абыйның кабере, әйберләре табылу хакындагы фикерләр бездә дә эзләнү дәрте уятты. Сафина Әнисә Рахматулловна җтәкчелегендәге төркем Сөнгать абыйның туганнарын табу өчен юлга чыкты. Зур тырышлык нәтиҗәсендә Сөнгать Җиһангировның туганнарын таптылар һәм аның җәсәден җирләүдә ярдәм иттеләр. “Туган якны өйрәнү” музеенда бу батыр авылдашыбызга багышлап экспозиция эшләнде.

Шулай итеп, туган якка мәхәббәт тәрбияләү, укучыда патриотик хисләр уятуда музейларның әһәмияте зур.”Үткәнен белмәгәннең – киләчәге юк”, - ди халык. Нәселләр корыган, нигезләр бушаган хәзерге заманда үз тарихыңны белү, кешелек өчен якты киләчәккә уятырлык ныклы бер   рухи терәк бирер дип ышанасы килә. 

